
 بسم الله الرحمن الرحيم

دُ  مَح نحسَانَُُعَلَمَُُالَذّيُلِّلَُُّاَلْح يَ عحلَُُالْحّ رَمُوَعَلَىُرَس ولّهُُّعَلَىُوَالسَلََمُ ُوَالصَلََةُ ُم،مَاُلَحَُ بّهُُّآلّهُُّالَأكح َُُوَصَحح  بَ عحدُ ُاَمَاُأَجْحَعّيح

ТИЛ ОФАТЛАРИ 

(ғийбат, бўҳтон ва ёлғон ҳақида) 
Муҳтарам азизлар! Маълумки, тил инсоннинг энг мукаррам, шу билан 

бирга, энг хатарли  аъзоси ҳамдир. Агар  инсон уни яхшиликка  ишлатса, улкан 

ажр-мукофотларга эга бўлади, бордию ѐмонликка ишлатса, уни ортидан 

маломатга қолиши тайин. Инсонни абадий саодатга эришиб, жаннатга кириши 

ѐки бахтсиз бўлиб, дўзахга киришининг ҳам асосий сабабчиси – тилидир. Сўзнинг 

аҳамияти шунчалик муҳимки, инсон биргина сўзи билан мусулмон бўлиши ѐки 

диндан чиқиши, инсонлар ўртасини ислоҳ қилиши ѐки бузиши мумкин. Аллоҳ 

таоло тилни ѐмонликлардан сақлаб, тўғри сўз бўлишга тарғиб қилиб, Қуръони 

каримда шундай марҳамат қилган: 

اُ ُسَدّيدا وَق ول واُقَ وحلًا ُلَك محُذ ن وبَك محُ  يََُأيَ ُّهَاُالَذّينَُآَمَن واُاتَ ق واُالَِلَُ ُوَيَ غحفّرح ُلَك محُأَعحمَالَك مح  ُي صحلّحح

 ُعَظّيمااُفَ وحزااُفَازَُُفَ قَدحُُوَرَس ولَهُ ُالِلََُُي طّعُُّوَمَنحُ
яъни: “Эй, мўминлар! Аллоҳдан қўрқингиз ва тўғри сўзлангиз! (Шунда 

Аллоҳ) ишларингизни ўнглар ва гуноҳларингизни мағфират этар. Кимки 

Аллоҳга ва Унинг пайғамбарига итоат этса, бас, у улуғ ютуққа эришибди” 

(Аҳзоб сураси 70-71 оятлар). 

 Ақлли одам гапиришдан олдин айтадиган сўзини яхшилаб ўйлаб, текшириб, 

кейин сўзлайди. Агар инсоннинг тили тўғрисўз ва тарбияланган бўлса, бошқа 

аъзолар ҳам соғ-омон ва хотиржам бўлади. Бу ҳақда Пайғамбаримиз саллаллоҳу 

алайҳи ва саллам шундай деганлар: 

:ُاتِّّقُّالَِلُفينَا،ُفَإنََّاُنحن ُبّكَُ﴿ ُاللِّسانَ،ُتَ ق ول  كُ لَهَاُت كَفِّّر  ناُوإنُّإّذَاُأَصحبحُابحن ُآدَمَ،ُفَإنَُالأعحضَاءَ تَُاسَتقَمح تَ قَمح :ُفَإنُّاسح
نَا امِذِيُّ عن أبي سعيد الخدري رضي الله عنه( )رَوَاه   ﴾اعحوججتُاعحوَججح  الْاِمَام  التِِّ

яъни: “Одам боласи тонг оттирганда, тана аъзоларининг ҳаммаси тилга 

танбеҳ бериб: “Бизнинг тўғримизда Аллоҳдан қўрқ! Биз (нима аҳволга тушсак 

ҳам), сен сабабли (тушамиз). Агар тўғри бўлсанг, биз ҳам тўғри бўламиз. Агар 

эгри бўлсанг, биз ҳам эгри бўламиз” дейишади” (Имом Термизий ривоятлари). 

Дарҳақиқат, тилни сақлаш – нақадар гўзал амал! Инсон тилини сақласа, 

ҳалок бўлмайди. Солиҳлардан бири шундай деган: “Гап ҳам дорига ўхшайди. 

Агар уни меъёрида ичсанг, фойда беради. Агар уни кўпайтирсанг, ўлдиради”. 

Азизлар! Агар киши тилига эрк бериб, ўйламасдан гапирадиган бўлса, тили 

орқали энг катта гуноҳ бўлган ғийбат, бўҳтон, ѐлғон гапириш, чақимчилик ва 

бошқа ишларга мубтало бўлиши аниқ.  

Ўзбекистон мусулмонлари 

Ғийбат ва бўҳтон. Ғийбат ҳам тил офатларининг каттаси бўлиб, ҳозирги 

кунда бу катта гуноҳ билан кўпчилик мубтало бўлгандир. Ғийбат – бир кишини 

йўқлигида унга ёқмайдиган гап (сифат) билан ёдга олишдир. Ғийбат – ислом 

шариатида қатъий ҳаром қилинган амалдир. Ислом уммати ғийбат ва 

чақимчиликни ҳаром деб ижмоъ қилган. Ғийбат ҳақида  Аллоҳ таоло Қуръони 

каримда бундай деган:  

ُيحَُُ ُأَحَد ك محُأَنح بُّ ُبَ عحض ك محُبَ عحضااُأَيُّ  ت م و  ُوَاتَ ق واُالِلََُوَلًَُيَ غحتَبح تااُفَكَرتّح ُُك َ ُلْحَمَُأَيّيهُّمَي ح
яъни: “Бирингиз бирингизни ғийбат қилмасин! Сизлардан бирор киши ўлган 

биродарининг гўштини ейишни хоҳлайдими?! Уни ѐмон кўрасиз-ку, ахир! 

Аллоҳдан қўрқингиз!” (Ҳужурот сураси 12-оят). 

Ушбу ояти каримада Аллоҳ таоло ғийбатдан қайтариб, уни ўлакса гўштини 

ейишга ўхшатмоқда. Табиийки, инсон ўлаксадан жирканади. Шундай экан, 

бошқаларни ғийбат қилиб, обрўсини тўкишдан ҳам мусулмон киши худди ўлакса 

гўштидан жиркангандек жирканиши лозим. 

Ғийбатнинг таърифи ҳақида Пайғамбаримиз саллаллоҳу алайҳи ва саллам: 

ر ونَُ"﴿ ر كَُ"ُ:قاَلَ  أعَالَم ، وَرَس ول و   الَلّ  : قَال وا"ُالحغّيبَة ؟ُمَاُأتََدح رَ ُ ُبِاَُأَيَاكَُُذكّح ؟ مَا أَخِي فِ  كَانَ  إِنا  أفََ رأَيَاتَ  قِيلَ "ُيَكح ُ:قَالَ  أقَ ول 
،ُمَاُفّيهُُّكَانَُُإّنحُ" تَه ،ُفَ قَدُُّتَ ق ول   .(رضي الله عنهريرة ى بىعن ا مسلم الْاِمَام   )رواهُ﴾"بَ هَتَهُ ُفَ قَدحُُفّيهُُّيَك نحُُلَحَُُوَإّنحُُاغحتَ ب ح

яъни: “Ғийбат нима эканлигини биласизларми?” – дедилар. Саҳобалар: “Аллоҳ 

ва Расули билгувчироқдир”, – деб жавоб бердилар. Расулуллоҳ саллаллоҳу алайҳи 

васаллам: “Ғийбат – бир биродарингизни орқасидан ўзи эшитса ёмон 

кўрадиган сифат билан гапиришингиздир”, – дедилар. Шунда улардан бири: 

“Агар биродаримда мен айтган ўша сифат бор бўлса ҳам ғийбат бўладими?” – деб 

сўради. Расулуллоҳ саллаллоҳу алайҳи васаллам эса: “Унда бор айбни айтган 

бўлсангиз, ғийбат қилган бўласиз. Агар сиз айтган сифат унда бўлмаса, 

бўҳтон қилган бўласиз”, – деб жавоб бердилар (Имом Муслим ривоятлари).  

Демак, бировнинг айбини ошкор қилувчи сўзни тўғри бўлса ҳам, айтиш 

жоиз эмас экан. Чунки ғийбат бўлади. Агар ѐлғон бўлса, туҳмат ва бўхтон бўлгани 

учун, гуноҳи ҳам икки ҳисса бўлади. 

Қиѐмат куни ғийбатчини аҳволи оғир бўлади. Бу ҳақда Абу Умома ал-

Боҳилий разияллоҳу анҳудан ривоят қилинган ҳадиси шарифда Расулуллоҳ 

саллаллоҳу алайҳи ва саллам айтдилар: “Кишига савоблари ёзилган китоби очиқ 

ҳолда берилади. У: “Эй Раббим, фалон-фалон савобли ишларим қани, 

саҳифамда йўқ-ку?” – дейди. Шунда унга: “Одамларни ғийбат қилганинг 

туфайли уларни ўчириб, ғийбат қилинганларнинг амал дафтарларига ёзиб 

қўйдим” – дейди” (Ибн Ҳиббон ривоятлари). 

Демак, ғийбатчи Қиѐмат куни савобли амалларидан маҳрум бўлиб, ғийбат 

қилинган кишиларнинг гуноҳлари ғийбатчининг устига юкланар экан.  

Шуни унутмаслик керакки, инсонларни, айниқса уламоларни ѐмонотлиқ 

қилиб, ғийбат қилиш, улар ҳақида бўҳтон сўзларни айтиш, ҳар хил ҳақоратли 

расмларни ишлаш бу катта гуноҳ ва динимизнинг илдизига болта уриш 

ҳисобланади. Чунки халқ олиму уламодан дину диѐнат, сабр-тоқат ва қаноат, 

қолаверса, одоб-ахлоқни ўрганади. Уларни халққа ѐмон кўрсатиш – Аллоҳнинг 

динига душманликдан бошқа нарса эмас!  

Шариатимиз кўрсатмаларига кўра, кўпчиликка зарари етадиган фирибгар, 

товламачи ва гуноҳ ишларни ошкора қилиб юрадиган кимсалар ҳақида одамларни 

огоҳлантириш учун гапиришга рухсат берилган. Сабаби, одамлар уларнинг 

зарарларидан огоҳ бўлсин ва уларга эргашмасинлар. Бу ҳақда Анас ибн Молик 

разияллоҳу анҳудан қуйидаги ҳадиси шариф ривоят қилинган. Расулуллоҳ 

саллаллоҳу алайҳи ва саллам айтдилар: 

يََاءُّفَلَُغّيبَةَُلَهُ ﴿ ُألَحقَىُجّلحبَابَُالْح مَام  ابنُ﴾مَنح ُُ.(رضي الله عنه عبدالرحمن بن سلمة أبي عن ماجو )رَوَاه  الْاِ
яъни: “Ким ҳаё ёпинчиғини улоқтирган бўлса, уни гапириш ғийбат 

ҳисобланмайди” (Имом Байҳақий ривоятлари). 

Ҳасан ал-Басрий раҳматуллоҳи алайҳ айтадилар: “Бидъат аҳлини гапириш – 

ғийбат эмас” (“Шарҳу усули аҳли сунна вал-жамоа” китоби). 

Демак, кўпчиликни тўғри йўлдан оздираѐтган кимсаларни ҳаммага ошкор 

қилиб, одамларни ундан сақланишга даъват қилиш ғийбат ҳисобланмайди.  

Қолаверса, ҳозирги кунда ижтимоий тармоқлар орқали бемазҳаблик ва аҳли 

сунна вал жамоа эътиқодидан бошқа нотўғри эътиқодларга кўпчиликни жалб 

қилаѐтган кимсаларнинг зикр қилиб, улардан бошқаларни огоҳлантириш ва 

уларнинг ботил фатволарига алданмасликка чақириш асло ғийбат бўлмайди.   

Ёлғон. Маълумки, ѐлғон гапириш динимизда оғир гуноҳлардан 

ҳисобланади. Афсуски, ҳозирги кунда ѐлғон сўзлаш оддий бир ҳолга айланиб 

қолганлигига кўп ҳолларда гувоҳ бўлмоқдамиз. Аллоҳ таоло ѐлғон гапни кимлар 

гапиришини баѐн қилиб шундай марҳамат қилган: 

تََّيُإّنََّاَُ مّن ونَُُلًَُُالَذّينَُُالحكَذّبَُُيَ فح ل ئّكَُُالِلُُِّّبِّيََتُُّي  ؤح  ُونَُالحكَاذّبُ ُت مُ ُوَأ وح

яъни: “Ёлғонни фақат Аллоҳнинг оятларига имон келтирмайдиганларгина 

тўқирлар. Ана ўшалар ўзлари ѐлғончилардир” (Наҳл сураси 105-оят). 

Ёлғон сўзлаш ҳақида Пайғамбаримиз саллаллоҳу алайҳи васаллам:  

كَُُإذَُ﴿ مُّيحُمُُّهُ نحُعَُُكُ لَُمَُالحُدَُاعَُبَُد ،ُت َُبحُعَُالحُبَُذَُا ُّن َُُنحُلَاُ امِذِيُّ عن  ﴾هُّبُُّاءَُاُجَُمَُُتح  (ابن عمر رضي الله عنهما)رَوَاه  الْاِمَام  التِِّ
яъни: “Қачонки киши ёлғон гапирса, фаришта у гапнинг сассиқлиги сабаб 

бандадан бир мил масофага узоқлашади”, – дедилар (Имом Термизий 

ривоятлари). 

Тасаввур қилинг, кишини муҳофаза қилиб турадиган, ундан ҳеч 

ажралмайдиган фаришталар ѐлғончидан узоқлашар эканлар. Бошқача қилиб 

айтганда, ѐлғончининг фариштаси бўлмайди. 

Ростгўй инсон жаннатга кириши ва у Аллоҳ таоло ҳузурида “сиддиқ” деган  

мақом билан сифатланишини эшитган ҳар бир мусулмон, шубҳасиз, ростгўй 

бўлишга интилади. Ҳамма ростгўй бўлса, жамият ҳаѐти ижобий томонга ўзгаради. 

Уламоларимиз: “Ростгўйлик – дилингдаги ҳақиқатни тилингга чиқаришингдир”, 

дейишган. Демак, ибодатда, инсонлар билан муомалада, олди-сотди, никоҳ ва 

бошқа масалаларда кишининг дили билан тили бир бўлиши лозим. 

Муҳтарам жамоат! Бугунги кунимизда энг асосий муаммога айланган 

иллатлардан бири – ѐлғон ахборотдир. Айниқса, ижтимоий тармоқларда турли 

асоссиз маълумотларни тарқатиш, турли бўҳтонлар ва уйдирмаларни асоссиз 

равишда урчитиш ҳолатлари кўплаб учрамоқда. Айрим соддадил мусулмонлар 

мана шундай уйдирмаларга ишониб, ѐлғон ва бўҳтонга шерик бўлиб қолмоқдалар. 

Масалан, куни-кеча ижтимоий тармоқларда: “2021 йилда Рамазон ойи 12 

апрелдан бошланади. Буни иложи борича ҳаммага тарқатинг! Пайғамбаримиз 

айтганлар: “Ким бир инсонга Рамазон ойи кириб келиш санасини биринчи бўлиб 

эслатса, дўзах олови ўша инсон учун ҳаром қилинади” деган мазмундаги гапни 

ҳадис деб тарқатилди. Ваҳоланки, бундай мазмунда ҳадис йўқ! Бу Расулуллоҳ 

саллаллоҳу алайҳи васалламга тўқилган уйдирмалардан биридир.  

 

Имом Муслим ривоят қилган ҳадиси шарифда: “Албатта, менга ёлғон 

тўқиш бошқа бировга ёлғон тўқишдек эмас. Ким менга ёлғонни билиб туриб 

тўқиса, дўзахдан ўз ўрнини тайёрлайверсин” – дейилган. Уламоларимиз тўқима 

ҳадисларни айтиш ва тарқатишдан қаттиқ қайтарганлар. 

Шундай экан, бундай ѐлғон хабарлар, тўқима ривоятларни тарқатиб 

юрганлар тавба қилишсин ва оддий-асоссиз гапларни “ҳадис” деб тарқатишни 

тўхтатишсин! 

Яна бир ѐлғон хабар: ўтган ҳафта Сирдарѐ вилоятининг бир қатор 

туманларида Тожикистон ва Ўзбекистон чегарасида жойлашган “Баҳри тожик” 

(Қайроққум) сув омборида тўғон бузилгани ва сув тошқини келаѐтгани ҳақида 

ваҳима ижтимоий тармоқларда тарқалди. Бу ѐлғон маълумотдан ташвишланган 

баъзи кишилар уйларидан узоқроққа кетиш учун ҳаракатга тушган бўлса, яна бир 

қисми ярим тунгача кўчада ўтирган. 

Азизлар! Шуни таъкидлаш керакки, ҳар бир соҳанинг ўз масъул ва 

мутасаддилари бор. Улар ўз соҳасига тегишли ишлар билан доимий машғул. 

Шундай экан, қаердан бир хабар келиб қолса, унга ишониб кетавермасдан, 

хабарни аниқлаштириш учун соҳа мутахассисларига мурожаат қилиш лозим. 

Шуни унутмаслик керакки, одамлардан эшитган нарсасини суриштирмай 

гапиравериш гуноҳ эканига қуйидаги ҳадиси шариф ҳам яққол далил 

ҳисобланади: 

عَُ﴿ ثَُبّك  ُِّمَاُسََّ ُيُ َدِّّ ُأَنح كَُذّبِا ُ(رضي الله عنهريرة ى بىعن ا م  لِ سا مَ  ام  مَ الْاِ  اه  وَ رَ (ُُ﴾كَفَىُبِّلحمَرحءّ
яъни: “Ҳар бир эшитган нарсасини гапириш кишининг ёлғончи эканига етарли 

бўлади” (Имом Муслим ривоятлари). 

Қайс ибн Абу Ҳозимдан ривоят қилинади: Абу Бакр разияллоҳу анҳунинг 

“Ёлғондан эҳтиёт бўлинглар, ёлғон албатта имондан четлатувчидир” деганини 

эшитдим.  

Катта гуноҳларга сабаб бўладиган ғийбат ва ѐлғонни баъзи ғаразли кишилар 

жамиятда фуқаролар ва давлат орасига ихтилоф солиш учун  ҳам ишлатмоқдалар. 

Бунинг оқибатида ишончсизлик, адоват, низо ва фитна келиб чиқади. Шундай 

экан, оила, маҳалла ва юртда фитнага сабаб бўладиган сўзлардан ва иғво 

хабарларни тарқатишдан эҳтиѐт бўлайлик!   

Хулоса қилиб айтганда, бизга неъмат қилиб берилган тилимизни эҳтиѐт 

қилиб, сўзлашдан олдин аввал ўйлаб, кейин сўйлашимиз айни муддаодир. Уни 

фақат икки дунѐмизни обод қиладиган хайрли ишларга сарфлашимиз лозимдир.  

Аллоҳ таоло барчамизга тилимиз орқали кўплаб хайрли амалларни қилиш ва 

Ўзи рози бўлмайдиган ишлардан тилимизни тийиш бахтини насиб этсин! Омин!  
 

 

Ҳурматли имом-домла! “Ҳидоят”, “Мўминалар” журналлари ва “Ислом нури” 

газетасига обуна бўлишни жамоатга эслатиб қўйишингизни сўраймиз.  

 

 
Ҳурматли имом-домла! Келаси жума маърузаси “Ота-онани рози қилиш – фарзандлик 

бурч” мавзусида бўлади, иншааллоҳ. 


